
TSAKURE

Tun shekaru aru-aru da suka gabata kafin shigowar Turawa Kasar
Hausa mutanen wannan Kasa suna da ingantattun hanyoyin da ke
taimaka wa tattalin arzikinsu domin dogaro da kai, wadanda suka
hada da noma da kiwo da fatauci da sana’o’in gargajiya irin su Kira
da dukanci da rini da saka da sassaka da jima da wanzanci da fawa
da dori da sauransu. Tarihi ya bayyana cewa, al’'ummar Hausawa
mutane ne masu Kwazo da Kokarin yin ayyukan da za su taimaka
wa rayuwarsu yadda za su zama masu dogaro da kai. Wannan
dalili ne ya sa a kowane gida da mutum ya ziyarta a kasar Hausa,
zal tarar mutanen gidan na yin daya daga cikin wadannan sana’o’i
da aka ambata a sama. A wancan zamani za a tarar matasa ne a
gaba-gaba wajen tafiyar da wadannan sana’o’i a inda za a tarar
wasu sun mallaki masana’antu na gargajiya don sarrafa kayayyaki
daban-daban wadanda suke sayarwa a kasuwanni na cikin gida ga
masu sayen dai-daya da kuma masu yin sari don kaiwa kasuwannin
da ke makwabtaka da Kasar Hausa na kusa da na nesa. Haka kuma,
za a tarar wasu daga cikin wadannan matasa an dauke su domin yin
Kodago a ire-iren wadannan masana’antu. Shigowar Turawa Kasar
Hausa a cikin karni na 19 da kuma farkon karni na 20 wanda ya
haifar da samuwar ilimin zamani (boko) ya kawo babban sauyi
wanda ya shafi yadda ake tafiyar da wadannan sana’o’in gargajiya
na Hausawa, don kuwa matasan Kasar Hausa sun yi watsi da
wadannan sana’o’i suka mayar da hankali wajen samun aikin
gwamnati ko na kamfanoni wadanda Turawa suka kawo a Kasar
Hausa. Yau da kullum ana samun Karuwar matasa wadanda suka
kammala karatun sakandare da na gaba da sakandare da ma na
Jami’a, sai yawansu ya rika Karuwa sosai wanda ya haifar da
cikowar masu neman aiki a ma’aikatu da hukumomin gwamnati da
ma kamfanoni.Wannan ya sa matasa masu yawan gaske duk da
suna da ilimin zamani suka rasa wuraren da za su sami aikin da za
su yi. Saboda haka ne, wannan takarda za ta yi tsokaci ne kan
sana’o’in gargajiya na Hausawa dangane da yadda matasan kasar
Hausa suka yi watsi da su suka tabarbare yadda a wannan zamani
har wasu na neman mutuwa a manta da su.



1.0 Gabatarwa

Dukkan al’'ummar da take son zama lafiya da ci gaba mai dorewa da
bunkasa dole ne ta yi riko da ingantattun hanyoyin zamantakewarta wadanda
suka danganci abubuwan da ta gada tun iyaye da kakanni musamman
wadanda suka shafi sana’o’in gargajiya da aka gada wadanda su ne, a
zamanin da ya gabata kafin shigowar wasu baki, suka taimaka wa tattalin
arzikinta ya bunkasa har ya dogara da kan shi. Tarihi ya bayyana cewa,
Kasashen da a yau ake kira wadanda suka ci gaba ta fuskar kimiyya da
fasaha da kere-kere, ba haka nan suka tsinci wannan ci gaba ba, sun same shi
ne ta hanyar gudanar da binciken da ya taimaka musu bunkasa abubuwan da
suka gada iyaye da kakanni yadda ya tafi daidai da zamanin da muke ciki a
yau. Dangane da haka, idan muka waiwaya muka dubi yadda sana’o’in
gargajiya na Hausawa suke a jiya za mu amince da cewa, idan aka gudanar
da ingantaccen bincike a kansu aka kuma kara bunkasa su, za su taimaka wa
tattalin arzikin kasar Hausa da ma na Tarayyar Nijeriya ya Kara bunkasa
yadda za a kara samun kudin shiga ga wannan Kasa. Wannan kuwa ya faru
ne saboda tun kafin shigowar Turawa da wasu baki cikin Kasar Hausa,
Hausawa na yin fataucin kayayyakin da aka Kera ko aka sarrafa a Kasar
Hausa zuwa wasu sassa da suke makwabtaka da wannan kasa ta kusa ko ta
nesa. Irin wannan fatauci ya taimaka matuka gaya wajen bunkasar tattalin
arzikin Kasar Hausa a wancan zamani. Shigowar Turawa Kasar Hausa da
kuma irin yadda suka kawo sauye-sauye, sun taimaka wajen sauya tunanin
wasu Hausawa musamman matasa wadanda suka yi watsi da yin ire-iren
sana’o’in da suka gada, suka dauki tsarin ayyuka a ma’aikatun gwamnati da
kamfanoni wadanda Turawan suka kawo. Wannan al’amari ya taimaka
matuka gaya wajen raunana ko ruguza wasu daga cikin sana’o’in gargajiya

na Hausawa a wannan zamani. Hakika, wannan al’amari ne da yake bukatar



a yi masa karatun ta natsu don warware matsalolin da matasanmu suke

fuskanta na rashin ayyukan yi a wannan zamani.

2.0 Kasar Hausa da Mutanenta

Yana da matukar muhimmanci kafin a tsunduma cikin wannan batu a
bayyana inda Kasar Hausa take da kuma mutanen da suke zaune a wannan
wuri. Kasar Hausa ta asali tana a Afrika ta Yamma ne,a farfajiyar da ke
tsakanin hamadar Sahara da dazuzzukan da suka doshi gabar tekun Atlantika
daga kudu.Kuma ana kiran Kasar da sunan Sudan ta Yamma,watau tsakanin
Tafkin Cadi da gwiwar Kogin Kwara a can Yamma (Alhassan,1981:1).

A wata fadar kuma an bayyana cewa Kasar Hausa tana shimfide ne a
can Arewacin Nijeriya da kuma kudancin Jamhuriyar Nijar a cikin Afrika
ta Yamma.Daga Gabas ta yi iyaka da kasashen Borno.Daga Yamma ta yi
Iyaka da kasashen Dahomey a gabar Kogin Kwara.Daga Arewa ta yi iyaka
da kasar Adar a cikin Jamhuriyar Nijar.Daga wajen Kudu kuma ta yi iyaka
da kabilun Gwari da kuma Kabilun kudancin Zariya da na Kudancin Bauci
(Ibrahim,1982:1).

A wannan zamani a iya cewa Kasar Hausa yanki ne wanda ya
mamaye dukkan Jihar Katsina da Jihar Kano da Arewacin Jihar Kaduna da
wasu bangarori na Jihohin Bauci da Gwambe da Neja da kuma kudancin
Jamhuriyar Nijar. Idan aka tayar da saiti daga Arewa zuwa Kudu Kasar
Hausa ta fara daga Azbin har ya zuwa kusurwar Arewa maso gabas da
tsaunukan Jos.Daga nan sai ta shararo ta yi Yamma har zuwa wurin da
Kogin Kaduna ya yi wani babban doro. Daga nan kuma sai ta malala ta yi
arewa maso yamma ta yi mahada da Katon rafi na kogin Kabi.Daga wannan
wuri sai ta karkata ta nufi arewa maso gabas har Azbin (Birnin-Tudu,
2002:11-12).



Kasar Hausa wadda tana shimfide a shiyyar Sudan ta Tsakiya, a tsari
na gargajiya a iya cewa ta hada da kasashen sarakunan Katsina da Kano da
Daura da Zazzau (idan aka debe kudancin Zazzau) da Kabin Argungu da
Gwandu da Gumel da Hadejiya da Kwanni da Maradi da Tassawa.

Idan muka juya kan mazauna Kasar Hausa, a iya cewa mafi yawancin
mazauna Kasar Hausa al’'ummar Hausawa ne, amma akwai wasu Kabilu
wadanda suka yi kaka-gida wadanda a yau wasunsu sun koma Hausawa a
harshe da al’adu da adabi wadanda suka hada da Fulani da Buzaye da
Barebare da Nufawa da Yarabawa da sauransu. Shin su wanene Hausawa?
Dangane da amsar wannan tambaya, za a ga cewa masana da manazarta
daban-daban sun kawo ra’ayoyinsu kan wadanda suke ganin cewa su ne
Hausawa. A ra’ayin wani masani ya bayyana cewa Hausawa su ne mutanen
da ke zaune a kKasar Hausa tun tuni,kuma suna magana da harshen Hausa a
matsayin harshen uwa (lbrahim, 1982:1)

Wani masanin kuma na ganin cewa, Hausawa sun hada da mutanen
nan wadanda saboda Kaura da magabatansu suka yi daga kasar Hausa zuwa
wasu sassa da ke makwabtaka ta kusa ko ta nesa da kasar Hausa, ko da kuwa
ba sa magana da harshen Hausa ko yin al’adun Hausawa sun dauka su
Hausawa ne. Misali, Abakwariga da ke zaune a Jihar Taraba ta Nijeriya da
kuma wasu da ke ikirarin cewa su Hausawa ne wadanda ke zaune a kasashen
Cote de Boire da Burkina Faso da Mali ( Adamu,1983:3).

Akwai kuma wadanda saboda da kaura da magabatansu suka yi zuwa
Kasar Hausa sun manta da harshensu da adabinsu da al’adunsu na asali sun
dauki na Hausawa.A takaice sun koma Hausawa a harshe da adabi da
al’ada.Misalin ire-iren wadannan mutane sun hada da Barebari da Kanbarin

Barebari da Barebarin Katsina da Buzaye da wasu Fulani (Sallau, 2000:71).



Wani masanin kuma ya bayyana cewa Hausawa dai su ne mutane
wadanda harshensu shi ne Hausa sannan dukkan al’adunsu da ta’addunsu na
Hausa.Haka kuma addinin Musulunci ya yi cikakken tasiri a kansu (
Magaji,1986:3).

3.0 Sana’o’in Gargajiya na Hausawa a Jiya

Al’ummar Hausawa kamar kowace al’'umma tana da manyan hanyoyi
da dama wadanda suke taimaka wa tattalin arzikinta bunkasa wato sana’o’in
gargajiya. Daga cikin wadannan hanyoyi akwai wadanda aka gada tun iyaye
da kakanni, wato su ne na asali. Ire-iren su sun hada da noma da kiwo da
fatauci da sana'o'in gargajiya. A jiya wadannan sana’o’i sun taimaka wa
al’ummar Hausawa samun zaman lafiya da kwanciyar hankali da karuwar
arziki don kuwa kowa ya dauki irin sana’ar da ya gada ko yake yi da
matukar muhimmanci saboda tana biya masa bukatunsa na yau da kullum ba
tare da ya dogara ko yin maula wurin wani mutum ba. Wannan dalili ne ya
sa kowane gida yana gudanar da daya ko wasu daga cikin wadannan sana’o’i
kuma da yaro ya fara girma za a fara koya masa wannan sana’a yadda idan
ya girma zai dogara da kansa.

3.1 Noma

Hausawa suna yi wa noma kirari da suke cewa, “noma na duke tsohon
ciniki kowa ya zo duniya kai ya tarar”. Wannan kirari na bayyana sana’ar
noma dadaddiya ce a wannan duniya ba wai ga Hausawa kadai ba. Wannan
ne ya sa idan ana maganar tattalin arzikin Kasar Hausa, noma ne za a fara
kawowa don kuwa shi ne Kashin bayan tattalin arzikin wannan Kasa.
Wannan kuwa ya faru ne saboda sana’a ce wadda kowa-da-kowa yake yi
talaka da saraki, attajiri da matalauci, maza da mata, babba da yaro don a
sami abincin da za a ci da kuma wanda za a sayar don yin hidimomin yau da

kullum. A fadar Dr. Barth cikin shekarar 1850 lokacin da ya kusa isowa



Katsina daga Tassawa ta cikin Jamhuriyar Nijar a yau, ya bayyana cewa, da
wuya ka ga saura domin kuwa dukkan filayen an shuka amfanin gona na ci
ko na kaiwa kasuwa wadanda suka hada da dawa da gero da taba da makani
da dankali da wake da auduga da sauran abubuwa (Adamu, 1978:10).

Saboda haka ne, manoma a dukkan fadin Kasar Hausa da kewayenta
suke samun wurare masu nagarta wadanda suka hada da fadama da jigawa
don noma amfanin gona mai kyau. Al'ummar Hausawa na yin noma iri biyu,
na ci da na sayarwa. Kayan noma na abinci sun hada da gero da dawa da
masara da maiwa da dai sauransu, na sayarwa kuma sun hada da auduga da
gyada. Haka kuma, kasar Hausa tana da albarkar da ake noma wasu
abubuwan kamar rogo da dankali da sauransu (Nadama, 1977:90 — 92).

3.2 Kiwo

Kasancewar Kasar Hausa shimfidaddiya ce ga kuma sarari da ciyayi a
ko’ina ya sa kusan a kowane gida ana kiwon dabbobi ko tsuntsaye. Hausawa
na tsare dabbobi da tsuntsaye a gidajensu ta hanyar ba su abinci ko kuma a
kora su zuwa daji don su nemi abinci a can. Ire-iren dabbobin da Hausawa
suke kiwo sun hada da shanu da tumaki da awaki don cin namansu da kuma
sayarwa. Haka kuma, ana sayar da fatunsu da Kiragansu don yin amfani da
su. Ana kuma daukar kashin da suka yi don kaiwa gona a matsayin takin da
zai Kara wa gona albarkar Kasa. Bayan wadannan dabbobi, Hausawa na
kiwon dawaki don hawa na kKawa da jin dadi. Haka kuma, suna kiwon jakuna
da alfadarai don daukar kaya da yin wasu ayyuka irin su fatauci. Ire-iren
wadannan dabbobi dukkansu ana kiran su da sunan dabbobin gida.

Bayan dabbobi Hausawa suna kiwon tsuntsaye irin su kaji da agwagi da
zabi don cin namansu da Kwayayensu da kuma sayarwa. Haka kuma, saraki
da attajirai suna kiwon tsuntsaye na alfarma irin su aku da dawisu da kanari

don sha’awa da nishadi.



3.3 Fatauci

Tun kafin wannan zamani al’'ummar Hausawa suna da irin nasu tsari
wajen tafiyar da harkokin kasuwanci. Wannan tsari ana iya dubansa ta fuska
biyu, kasuwancin cikin gida da kuma na waje. A cikin gida akwai kasuwanni
na garuruwa wadanda ake tafiyar da harkokin kasuwanci ta hanyar furfure.
A irin wannan kasuwanci ana musayar abubuwan sayarwa ne, misali
manomi ya ba masaki kayan gona don ya amshi kayan saka, ko ya ba
makiyayi don ya amshi wata dabba da sauransu. An dade ana yin irin
wannan tsari na cinikayya a kasar Hausa har zuwa cikin karni na goma sha
takwas da aka shigo da hanyar yin amfani da kudin wuri da biringizau don
yin saye da sayarwa a duk fadin Afrika ta Yamma (Nadama, 1977:137 —
138).

Ta fuskar kasuwancin wajen Kasar Hausa ‘yan kasuwa daga Kasar
Hausa na yin fataucin kayayyaki daga wannan Kasa zuwa garuruwan Adar
da Azben da Nufe da kasashen Yarabawa da Gwonja. Bayan sun sayar da
kayayyakinsu a can, suna kuma sawo wasu kayayyakin daga wadannan
Kasashe su kawo Kasar Hausa don su sayar. Ire-iren kayayyakin fatauci da
suka rika saye daga kKasar Hausa suna kaiwa wadannan kasashe, sun hada da
daddawa da kayayyakin sutura irin wadanda aka saka a kasar Hausa da
kuma shunin gadi da baba da dabbobi da sauransu. Haka kuma, suna sawo
kayayyaki irin su bindigogi da kayan albarushi da riguna girken Nufe da
kayan Karau daga Kasar Nufe. Suna kuma sawo balma da kanwa da dabino
da dawakin Azbin da awaki da tumaki da rakuma daga Kasashen Adar da
Azbin da kuma Borno.’Yan kasuwar da suke zuwa fatauci kudu watau
Kasashen Yarabawa da Gwonja suna sawo goro don kawowa kasar Hausa da

makwabtanta na arewa don sayarwa (Nadama, 1977:142 — 143).



3.4 Sana'o'in Gargajiya

Kafuwar garuruwa a ko’ina cikin Kasar Hausa da kuma bunkasar da
noma ya samu ya Kara taimakawa wajen samuwar sana'o'in gargajiya inda
ake Kera da kuma sarrafa kayayyaki iri daban-daban domin amfanin
mutanen Kasar Hausa da makwabtansu na kusa da kuma na nesa. Ire-iren
wadannan sana'o'i sun hada da Kira da saka da rini da jima da dukanci da
sassaka da sauransu. Akwai kuma sana'o’in da ake yin ayyukan taimaka wa
rayuwa kamar wanzanci da fawa da dori da sauransu. Bayan wadannan
akwai Kananan sana'o'i wadanda mata suke tafiyar da su kamar kadi da kitso
da koda da dakau. Wadannan sana'o'i na gargajiya sun taimaka matuka gaya
wajen bunkasa tattalin arzikin kasar Hausa. Yanzu za a dauke su dai-dai da
dai-dai domin ganin yadda suka taimaka wa tattalin arzikin kasar Hausa.

3.4.1 Kira

Yana da matukar wuya a ce ga lokacin da Bahaushe ya fara narka tama
ya mayar da ita karfe don yin amfanin yau da kullum da shi, amma duk da
haka nan, an dan sami haske wanda ya bayyana cewa, al’'ummar Hausawa
sun kware wajen narka tama a mayar da ita karfe wanda ake sarrafawa zuwa
abubuwan amfanin gida da makamai da kayayyakin aikin gona da na
kwalliya. Misali, a cikin shekarar 1992 wasu manazarta tsofaffin kayayyakin
da aka bizne daga Kkasar Jamus Karkashin shugabansu Dr. G. Liesegang tare
da hadin gwiwar Hukumar Kula da Dakunan Adana Kayan Tarihi da
Tsofaffin Wuraren Tarihi, da kuma Hukumar Binciken Tarihi da Kyautata
Al’adu ta Jihar Katsina sun gudanar da bincike a Kaburburan da suke a Durbi
ta Kusheyi da ke Karamar Hukumar Mani ta Jihar Katsina inda suka tono
kayayyaki masu tarin yawa wadanda makeran Kasar Hausa suka Kera
shekaru daruruwa da suka gabata wadanda suka hada da mundaye da bokiti

wanda ya yi kamanni da irin bokitin wannan zamani da sauran kayayyakin



ado wadanda aka samu a wurin Kwarangwal din mutumen da aka rufe a
wannan Kabari (Mahuta, 1992:2-5).

A yanzu wadannan kayayyaki an gudanar da bincike a kan su a Kasar
Jamus inda aka gano yawan shekarunsu a cikin wadannan Kaburbura, kuma
an maido su Katsina an ajiye su a Hukumar Kula da Dakunan Adana Kayan
Tarihi da Tsofaffin Wuraren Tarihi a Tsohuwar Kwalejin Katsina da ke Kofa
— Uku, Katsina (Liesegang, 2012:83-97).

Kira sana’a ce wadda aka fi yi a lokacin rani domin tanadar kayan aikin
noma, amma duk da haka ana yin ta a kowane lokaci na shekara domin
samar da kayan amfanin gida na yau da kullum. Makera sun kasu zuwa
kashi biyu, akwai makeran baki da makeran fari. Makeran baki su ne suke
tono tama su narka ta don ta zama karfe wanda suke amfani da shi domin yin
nau’o’in kayan Kira. Ire-iren kayayyakin da makeran baki suke yi sun hada
da fartanya da masassabi da gatari da lauje da sungumi da adda da dai
sauransu domin yin ayyukan gona. Haka kuma makeran baki suna Kera
takubba da gariyo da tsitaka da masu da kibau da sauran kayayyakin da ake
amfani da su wajen yin farauta da yaki. Bayan wadannan suna yin kalaba da
wukake Kanana da manya wadanda ake amfani da su wajen yin ayyukan
cikin gida na yau da kullum. Haka kuma su ne suke samar da kayan aikin
wanzanci wadanda suka hada da asake domin yin aski da kaciya da kuma
kalaba wadda ake amfani da ita wajen cire belun-wuya. Suna kuma yin askar
tsaga wadda ake amfani da ita wajen cire angurya a farjin mata da yin tsagar
gado da ta magani da ta kwalliya da sauransu.

3.4.2 Saka

Saka sana’a ce wadda ake sassarka zare ko gashi ko bawo ko kaba don
a mayar da su wani abu mai fadi kamar tufafi ko shimfida. Saboda haka a

lya cewa, saka ta kasu zuwa iri biyu, ta tufafi da ta kayan shimfida. Ana

amfani da zaren auduga ne wanda mata suke kadawa domin sakar tufafi.
Masaka wato masana’antar da ake sarrafa zare domin yin sutura ita ma ta
kasu zuwa iri biyu. Akwai masakar tsaye wadda mafi yawanci mata ne suke
amfani da ita don yin sakar gwado ko zanen kujera ko dan goyo wanda ake
goya jarirai. Akwai kuma masakar zaune wadda maza ne suka fi yin amfani
da ita wajen yin sakar sauran abubuwa.

Hakika wannan sana’a tana da matukar muhimmanci a kasar Hausa
domin kuwa ba domin ita ba da an rika tafiya tsirara. Wannan a fili yake,
sutura ita ce alamar da take bayyana bambanci a tsakanin mutum da dabba.
A cikin mutane ma da sutura ake iya rarrabe bambancin al’adu. Da ita ake
gane cikakken mutum da akasinsa. Haka kuma da ita ake sanin mawadaci da
mabukaci. Masana’antar saka ta taimaka sosai wajen bunkasa tattalin arzikin
Kasar Hausa. Wannan kuwa ya samu ne sakamakon kayayyakin da ta rika
samarwa wadanda ake sayarwa a kasuwannin cikin gida da na Kasashe
makwabta (Alhassan, 1982:52-54).

3.4.3 Jima

Jima sana’a ce wadda ake sullube fata don a fitar da gashin da yake
jikinta. A irin wannan masana’anta da ake kira majema ana sauya fata daga
halinta na asali na gashi da kaushi a sarrafa ta, a gyara ta yadda za ta yi
laushi kamar sutura wadda a wancan zamani ake kiran ta ‘yar Morocco
(Rodney, 1972:50).

Bayan an gyara fata ta yi kyau ana sayar da ita ga dukawa, kuma mafi
yawancin fatar da aka gyara tana daga cikin manyan muhimman hajoji da
ake safararsu daga kasar Hausa zuwa Kasashe makawabta na kusa da na
nesa. Ana yin wannan safara tun lokaci mai tsawo da ya gabata kafin
shigowar Turawa wannan Kasa. Irin wannan fata na daga cikin kayayyakin

da aka rika fataucinsu daga Kano da Katsina da Zamfara da Sakkwato ana

Ketare hamadar Sahara da su ana kaiwa Morocco da sauran kasashen da suke
arewacin Afrika ana sayarwa. Daga nan ne kuma Turawa suke sayen ta su
kai kasashensu inda suke sarrafa ta domin yin jikunkuna da takalma da
riguna maganin sanyi da sauran abubuwa wadanda kuma suke kawo wasu
daga cikinsu zuwa kasashen Afrika da sauran Kasashen duniya don sayarwa
(Nadama, 1977: 109-110).

3.4.4 Dukanci

Dukanci sana’a ce wadda ake sarrafa fata don mayar da ita wani abu na
amfanin yau da kullum. Ire-iren abubuwan da dukawa suke yi sun hada da
jikunkuna da takalman fata da igiyar linzamin doki da burgami da zabira
wadda ake zuba kayan wanzanci da jakar zuba ma dawaki dawa ko dusa.
Haka nan kuma suna yin warki da gafaka da tandun kwalli da kuben wuka
da na takobi da sauran abubuwa.

Bayan dukawa sun yi wadannan abubuwa suna sayar da su ne ga
wadanda suke bukata da kuma masu yin sari wadanda suke kaiwa kasuwanni
na cikin gida da na waje. Haka kuma ‘yan kasuwa na waje na shigowa cikin
Kasar Hausa don sayen ire-iren wadannan kayayyaki da dukawa suka
sarrafa. Wannan masana’anta ta dukanci ta bayar da gagarumar gudummuwa
wajen bunkasa tattalin arzikin Kasar Hausa.

3.4.5Rini

Rini na nufin sauya launin tufa ko zare don ya zama wani iri. Ana Kkiran
masana’antar da ake yin rini marina. Abubuwan da ake amfani da su wajen
yin rini sun hada da muciya da kwatarniya da guga da itace da Kaikayi da
dan kutubu da baba da katsi da shuni da zarta da marina da ruwa. Wannan
masana’anta ta taimaka sosai wajen bunkasa tattalin arzikin Kasar Hausa. An

fahimci haka ne kuwa ta la’akari da kayan rini irin na Kasar Hausa na daga

cikin muhimman abubuwan da fatake suke yin safararsu daga kasar Hausa
zuwa Kasashen makwabta don sayarwa.

3.4.6 Sassaka

Sassaka sana’a ce wadda ake gyara icce don a mayar da shi wani abu na
amfani. Masassakan Kasar Hausa na sassaka turmi da tabarya da kujerar
zama ta mata da kujerar gwado ta maza da Kotar fartanya da ta masassabi da
ta gatari da ta garma. Haka kuma masassaka suna sassaka akushi da koshiyar
dama fura da ludayin itace da allunan karatun Alkur’ani mai girma da dai
sauran abubuwa masu yawan gaske.

Wannan sana’a ta sassaka tana taimaka wa tattalin arzikin kasar Hausa
matukar gaske. A iya ganin haka ta yadda take samar da wasu kayan aiki ga
sauran masana’antun gargajiya. Misali, manoma na amfani da Kotoci,
wanzamai na amfani da kKoshiya don cire belun-wuya, makada na amfani
itacen da ake yin kayan kida, masaka na amfani da gwafa wadda ake kafa
masaka ta zaune da ta tsaye da sauran abubuwa.

3.4.7 Wanzanci

A Hausance, sana’ar “wanzanci’” tana nufin amfani da askar aski domin
yin aski da gyaran fuska da yin kaciya da kuma amfani da kalaba da koshiya
don cire belun-wuya. Sana’ar wanzanci ba ta tsaya a nan ba don kuwa ana
amfani da ‘yar tsaga don yin Kaho da cire angurya a farjin mata da yin tsagar
gado da ta kwalliya da ta magani. A sana’ar wanzanci dai ana yin hujen
kunne da yanke yatsan cindo (shiddaniya) da yanke linzami a cikin bakin
jarirai da wasu ayyuka da dama. Haka kuma masu yin sana’ar wanzanci na
bayar da magungunan gargajiya ga wadanda suke bukata.

A takaice a iya cewa sana’ar wanzanci ta tabo aikin likita a kasar Hausa
kafin zuwan asibitin zamani. Dalili kuwa shi ne wani daga cikin ayyukan

wanzanci shi ne kula da lafiya musamman ta jarirai da Kananan yara, ta wani

fannin ma har da lafiyar manya. Masu yin ire-iren wadannan ayyuka ana
kiran su wanzamai wadanda dole su kasance masu cikakkiyar lafiya, masu
hankali da natsuwa.

A mafi yawanci maza ne suke yin sana’ar wanzanci, amma ana samun
wasu mata wadanda saboda rashin wani namiji a gida, ko kuma don wani
dalili sukan koyi wannan sana’a daga mahaifansu. Ana gadon wannan sana’a
a wajen iyaye ko kakanni na wajen uba. A gargajiyance yana da matukar
wuya a sami wani mutum wanda bai gaji wannan sana’a ba yana yin dukkan
ayyukan wanzanci. A wannan zamani ana samun wadanda kan koyi yin
askin zamani na saisaye wanda suke yi da kayan askin zamani, amma
Iyakarsu askin don kuwa ba sa iya yin sauran ayyukan wanzanci. Haka kuma
wajen yin ayyukan wannan sana’a gado na taka muhimmiyar rawa, don
kuwa kowane wanzami yana da gidajen da yake zuwa don gudanar da
ayyukansa. Wani wanzami daban ba ya zuwa gidan da wani wanzami
dan'uwansa yake yin aiki ya yi. Kowane gida ko zuri’a suna da wanzamin da
suka gada wanda yake yi masu aiki, daga shi sai ‘ya’yansa ko wani da ya
wakilta ne kadai suke iya zuwa wadannan gidaje nasa don yin wadannan
ayyuka. Haka su ma masu gidajen ba sa kiran wani wanzami daban don yin
ayyukan wanzanci a gidajensu dole sai wanda suka gada tun asali daga
Iyayensu.

3.4.8 Fawa

Fawa sana’a ce wadda ake sayen dabbobi a yanka don samar da nama
ga al’'umma. Mafauta suna sarrafa nama ta hanyoyi daban-daban wadanda
suka hada da balangu da tsire da kilishi da ragadada da sauransu. Masu yin
wannan sana’a suna taimaka wa al’'umma ta hanyoyi dadama wadanda suka
hada da sayen dabbobi daga wurin wadanda suke yin kiwo da kuma sarrafa

naman dabbobin danye ko gasasshe don sayarwa ga masu bukata. Wannan

dalili ne ya sa wannan sana’a take cikin manyan sana’oin gargajiya na
Hausawa masu yin ta suka shahara, kuma ana yin fataucin naman da aka
sarrafa musamman Kkilishi zuwa sassan da ke makwabta da Kasar Hausa ta
kusa ko ta nesa.

3.4.9 Dori

Sana’ar dori na daga cikin sana’o’in gargajiya na Hausa da suka
shahara a jiya wajen kula da lafiyar al’'ummar Kasar Hausa da ma makwabta,
don kuwa a wancan zamani idan kashin mutum ya kare ko ya goce ko kuwa
ya sami targade a wata mahadar Kashinsa idan aka kira masu yin dori za su
dora shi ko su gyara wurin da raunin yake ya kuma warke cikin dan
Kankanin lokaci ba tare da fuskantar wata matsala ba. Wannan kuwa ya faru
ne saboda wadanda suka gaji yin wannan sana’a sun tsaya sun koya wurin
mahaifansu kamar yadda su ma mahaifan nasu suka koya daga wurin nasu
mahaifan.

3.4.10 Sana’o’in Mata

Bayan wadannan sana’o’i wadanda mafi yawancinsu maza ne suke
aiwatar da su, akwai wadanda mata ne kawai suke yin su kamar kadi, wanda
ake yi don samar da zare da abawa ga masu yin sana’ar saka. Haka kuma,
mata ne suke yin sana’ar kitso ga ‘yan’uwansu mata. Suna yin salon kitso
iri-iri don yin kwalliya ga kan mata wanda yake Kara masu kyau da jawo
hankalin maza. Akwai kuma sana’ar dakau wadda mata suke amso hatsi don
yin dakau na fura ko garin da za a yi amfani da shi don yin abinci. Haka
kuma, mata na yin sana’ar koda wato sussuka hatsi, gero ko dawa ko masara
ko shinkafa don fitar da tsaba daga Kaikai. Wadannan sana’o’i na mata suna
taimaka masu yin hidimominsu na yau da kullum da kuma yin bikin dangi

ba tare da sun dogara kan wani ba.

4.0 Matsayin Sana’o’in Gargajiya na Hausawa a Yau

Matsayin sana’o’in gargajiya na Hausawa a yau na cikin wani hali na
Kaka-ni-ka-yi don kuwa ba kamar a jiya ba da kowa da kowa ya dogara a
kansu, a yanzu ire-iren wadannan sana’o’i sun zama abin Kyama ga matasan
wannan zamani. Wannan kuwa ya faru ne saboda matasa sun fi son yin
ayyuka a ma’aikatu da hukumomi da kamfanonin da Turawa suka kawo
Kasar Hausa wadanda za a iya samun kudi cikin dan Kankanin lokaci ba
kamar a ire-iren sana’o’in gargajiya na Hausawa wadanda abin da ake samu
bai taka kara ya karye ba, sai dai yana biyan bukatun yau da kullum na masu
yin wadannan sana’o’i.

Idan muka dauki sana’o’in gargajiya na Hausawa a yau za a fahimci
cewa sun shiga wani hali na tabarbarewa wanda ya faru saboda matasan
wannan zamani ba su koyi yin su ba. Misali, sana’ar noma wadda kowane
mutum a Kasar Hausa a jiya ya dagara a kanta domin samun abin da za a ci
da kuma sayarwa, a yau matasanmu na Kyamar yin wannan sana’a wanda
wannan dalili ne ya haifar da karancin abinci a wannan zamani. Wannan
kuwa ya faru ne saboda yawan masu cin abinci ya nunka yawan masu yin
sana’ar noma a yau. Wannan ba karamar matsala ce ga Hausawa ba don
kuwa har yanzu ci gaban kasar Hausa bai kai matakin yin noman zamani ba,
an dogara ne da abincin da aka noma ta hanyar noma irin na gargajiya.

A Kasar Hausa a jiya ta fuskar kiwon lafiya masu gudanar da sana’o’in
gargajiya sun taka muhimmiyar rawa wajen bayar da magungunan cututtuka
iri daban-daban, don kuwa wanzamai da madora da makera da mahauta da
sauransu sun taimaka matuka gaya wajen bayar da magungunan cututtuka iri
daban-daban. A yau saboda matasan wannan zamani ba su mayar da hankali
wajen yin wadannan sana’o’i ba mahaifansu wadanda suka nakalci

wadannan magunguna ba su sanar da su ba. Wannan dalili ne ya sa a yau ire-

16



iren wadannan magunguna sun bata saboda wadanda suka san su sun mutu
ba tare da sanar da wani ba. A yau idan wata cuta ta kama mutum wadda a
da can masu sana’o’in gargajiya na iya warkar da ita, sai a ce a tafi Amurka
ko Turai ko Misra domin neman magani. Misali, a da can duk irin yadda
Kashin mutum ya kare madoran Kasar Hausa na iya dora shi, amma a yau
saboda matasanmu ba su mayar da hankali suka koyi yadda ake yin wannan
sana’a ba, idan an yi kariya kome kankantarta, sai a ce a tafi asibitin kashi ko
kuma a kai wannan mutum Kasar Misra. Wannan hali na ko in kula da
matasan Kasar Hausa suka dauka ba karamin koma baya ya kawo wa Kasar
Hausa ba a wannan zamani.

4.1 Kalubalen da ke Gaban Matasan Hausawa a Wannan Zamani

A wannan takarda idan an ce matasa ana nufin samari ko ‘yanmata
majiya Karfi wadanda shekarunsu na haihuwa suka fara daga goma sha shida
zuwa talatin da biyar. A kowace al’'umma wannan rukuni na taka
muhimmiyar rawa wajen kawo ci gaba da bunkasar wannan al’umma ta
fannoni daban-daban, don kuwa su ne suke amfani da Karfinsu da
hikimominsu da dabarunsu su kare al’'ummarsu daga kowane irin hari daga
abokan gaba ko hamayya, kuma su ne manyan gobe wato wadanda za su
jagoranci wannan al’umma shekaru masu zuwa. Haka kuma, su ne suke
gaba-gaba wajen tafiyar da harkokin tattalin arzikin al’'ummomin da suka
fito.

Kamar yadda aka bayyana a bayanin da ya gabata, kowane gida a kasar
Hausa yana gudanar da wata daga cikin sana’o’in gargajiya na Hausawa
kuma suna koya wa ‘ya’yansu don su sami abin dogaro da kai, a wannan
zamani al’amarin ya sauya. Dalili kuwa shi ne, shigowar Turawa da kawo
ilimin zamani da suka yi wanda ya haifar da samuwar ayyuka a ma’aikatun

gwamnati da kamfanoni ya sa matasan Kasar Hausa yin watsi da sana’o’in

gargajiya da suka gada suka fifita ire-iren wadannan ayyuka kan wadannan
sana’o’i. Da tafiya ta tafi, sai aka sami Karuwar ‘yan makaranta wadanda
suka kammala karatun sakandare da na gaba da sakandare da Jami’o’i.
Dalilin haka an sami Karuwar matasa masu neman ayyuka a wadannan
ma’aikatu wanda ya haifar da raguwar guraben ayyuka a wadannan
ma’aikatu. Haka kuma, saboda wasu dalilai wadannan ma’aikatu kan rage
ma’aikata ko ma su kore su daga aiki, wannan ne ya sa a wannan zamani aka
sami cunkoson matasa masu neman aiki, kuma ba guraben da za a dauke su,
sai wasu daga cikinsu suka kama sana’ar da tafi noma wuya watau maula,
wasu kuma suka zama ‘yan bangar siyasa, ‘yan mata kuma suka shiga
sana’ar karuwanci, kai wasu ma sai suka kama sace-sace da fashi da makami
da ta’addanci. Abin kunya za ka iske daga cikin ire-iren wadannan matasa
akwai wadanda suka fito daga gidaje wadanda suka kware a daya daga cikin
wadannan sana’o’i, amma saboda ba su tsaya suka koya ba, idan za ka
zaunar da daya daga cikinsu, ka ce masa ya bayyana maka ire-iren
kayayyakin da ake amfani da su wajen yin wannan sana’a, ba ma yadda ake
yin wannan sana’a ba, ba zai iya ba, sai dai ya yi ta ‘yan kame-kame.
Wannan ba karamin Kalubale ba ne ga matasan Hausawa a wannan zamani.
Dangane da wannan al’amari matukar muna son mutuncinmu da
arzikinmu da daukakar da Allah Ya yi wa al’'ummar Hausawa ta dawo yadda
za mu sami ci gaba mai dorewa, dole ne mu koma wa sana’o’inmu na
gargajiya, mu yi amfani da ilimin zamani da muka koya, mu habaka su
yadda za su tafi daidai da zamani. Haka kuma, ina kira ga matasanmu da su
yi koyi da ni, don kuwa ni na fito daga gidan da suka gaji yin sana’ar
wanzanci, mahaifina ya koya min har sai da ya tabbatar da na fahimci yadda
ake yin wannan sana’a, ya kuma sanya ni makarantar zamani har sai da na

kammala karatun digiri na uku (Ph.D.), a yanzu kuma na kai mukamin

Dangaladiman Farfesan Al’adun Hausawa a Sashen Koyar da Harsunan
Nijeriya a Jami’ar Umaru Musa Yar’adua da ke Katsina, amma duk da haka
ban Kyamaci yin wannan sana’a ba. Wannan dalili ne ya sa mahaifina ya yi
murabus daga sarautar Sarkin Askar Yariman Katsina Hakimin Safana, ya
amince Maigirma Yariman Katsina ya nada ni wannan sarauta, na gaje shi a
ranar 14 ga watan Disamba, 1996. Haka kuma, Maigirma Gwamnan Jihar
Katsina, Rt. Hon. Aminu Bello Masari, ya ba ni shugabancin Hukumar
Binciken Tarihi da Kyautata Al’adu ta Jihar Katsina a ranar 19 ga Watan
Agusta, 2015.

Saboda riko da wannan sana’a ta wanzanci na cim ma nasarori da
daukaka a wannan zamani don kuwa na shiga cikin wasu matsaloli wadanda
Allah cikin ikonsa ya sa na warware su ta hanyar yin sana’ar wanzanci.

Da farko a shekara ta 1984 lokacin ina dalibi a Kwalejin Ilimi ta
Kafanchan, mun fuskanci matsalar rashin kudi saboda Hukumar da ke tallafa
wa dalibi ba su ba mu tallafin wannan shekara da wuri ba. Wannan dalili ya
sa dalibai shiga cikin mummunan hali na rashin abin da za a ci, a wannan
lokaci sai na tuna na zo da zabira ta. Daga nan duk lokacin da muka gama
darasi sai in dauki zabira ta in shiga gari. Cikin dan Kankanen lokaci sai in
samo kudin da zan sayi abinci har in taimaka wa abokai na wadanda muke
zaune tare. Babbar sa’ar da na kara samu ita ce, a garin Manchok inda
makarantarmu take babu wanzami, idan aka yi masu haihuwa ko za a yi wa
yara kaciya sai an je Zangon-Kataf a kira wanzami, amma tun da na fito da
kaina da yin wannan sana’a, idan an haihu ko za a yi wa yara kaciya sai su
Kira ni in yi masu. Wannan ya sa na zauna lafiya ba tare da fargabar abincina
zai Kare ko in rasa kudin yin bukatuna a zama na wannan makaranta.

Al’amari na biyu ya faru ne a shekara ta 1993 lokacin da Allah Ya ba ni

ikon zuwa aikin Hajji, a rana ta goma ga watan Zul-Hajji ranar da ake yi wa

Alhazai aski, a nan ma na fitar da maita ta fili, don kuwa na fito da kayan
askina don yi wa Alhazai aski. Da mutane suka fahimci na iya aski, kuma
nan da nan sai in gama ma mutum ba tare da na yanke shi, sai Alhazai suka
taru wurina inda na yi aski har na gaji. A wannan rana da na tashi na Kirga
kudin da na samu na kuma juya su zuwa kudin Nijeriya, sai na ga na kusa
mayar da kudin da na biya domin zuwa aikin Hajji. Washegari da na ci gaba,
lokacin da na tashi na hada abin da na samu a wannan ranar da wadanda na
fara samu, sai na ga na mayar da dukkan kudin da na biya don zuwa aikin
Hajji har ma na ci riba. A lokacin da nake aski ne sai na ji wasu Alhazai na
magana Kasa-Kasa suna cewa, wancan wanzamin da kuke gani fa digiri gare
shi, amma duk da haka bai jin kunyar yin aski. Da suka fahimci na ji abin da
suke fada, sai daya daga cikinsu a kunyace ya tambaye ni “Wai Alhaji
gaskiya ne kana da digiri amma kuma kake aski? Sai na amsa masa da cewa,
“KRwarai kuwa!”. Daga nan ne zumunci ya Kullu tsakanina da su. Daga
cikinsu akwai wani ma’aikacin gidan talabijin na jihar Katsina mai suna
Alhaji Kabir Yusuf ‘Yar’aduwa, da aka dawo gida Nijeriya ya sa aka kira ni
inda aka yi hira da ni a wannan gidan talabijin dangane da yadda ake yin
aikin wanzanci.

Al’amari na uku wanda ya faru da ni na kuma sami cin nasara ya faru
ne a shekara ta 2006 lokacin da Allah Ya Kara ba ni ikon komawa Makka
don yin aikin Hajji. A wannan shekara Alhazai sun dade Makka ba a maido
su gida ba, wannan ne ya sa guzurin mafi yawancin Alhazai ya kare wanda
ya kai ga matakin wasu suna fito da kayan tsaraba suna sayarwa. A nan na
sayar da halin nawa inda a kullum sai in fito da kayan askina don yi wa
masu son aski da gyaran fuska. A kullum ina samun kudin da zan sayi abinci

har in taimaka wa wadanda muke tare.

Wani al’amarin da ya faru da ni wanda Allah Ya taimake ni zauna
lafiya saboda riko da sana’ar wanzanci shi ne, a shekara ta 2009 na rasa
aikina a Jami’ar Umaru Musa Yar’adua, Katsina. Sai da na yi shekara biyu
da wata uku ba ni aikin gwamnati ko na kamfani, amma ina yin sana’ar
wanzanci, wadda ta wannan hanya ce na rike matana hudu da ‘ya’ya ashirin
da bakwai da tsoffina da wasu dangina da ‘yan cin arziki.

4.2 Shawarwari

Hausawa na cewa, kayan aro ba su rufe katare, haka kuma, ranar a tafi
tare mai rigar aro gida ake barinsa. Dangane da wannan babbar matsala da
al’ummar Hausawa suke fuskanta a wannan zamani, matukar ana son
warware ta, dole ne a waiwayi sana’o’inmu na gargajiya a kakkabe dukkan
wuraren da gara ta kama su, a yi masu kwaskwarima yadda za su tafi daidai
da zamani, a kuma ba su irin muhimmanci da suke da shi kafin zuwan
wannan zamani. Domin cimma nasara bisa ga wannan gagarumin aiki, ya
dace a yi amfani da wadannan shawarwari:

1. Ya dace gwamnati ta sa a binciko gidajen da suka shahara wajen
gudanar da wadannan sana’o’i ta taimaka musu farfado da
wadannan sana’o’i.

2. A sanya koyar da sana’o’in gargajiya na Hausawa cikin Manhajar
karatun jihohin Arewacin Nijeriya tun daga Firamare zuwa
Jami’a.

3. Kirkiro gasa nuna Kwarewa a sana’o’in Gargajiya don zabar
wadanda suka Kware don ba su wata kyauta wadda za ta Kara
jawo hankalin al’ummar Hausawa rungumar sana’o’insu na

Gargajiya.

4. Kafa wata hukuma wadda za ta rika kula da harkoki da gudanar
da sana’o’in gargajiya na Hausawa yadda za su tafi daidai da
zamani.

5. Ko kuma, a kara wa Hukumomin Binciken Tarihi da Kyauta
Al’adu na jihohi Karfi yadda za su rika kula da yadda ake gudanar
da sana’o’in gargajiya na Hausawa a wannan zamani.

KAMMALA

Hakika gaskiya daya ce, idan aka bi ta a zauna lafiya, idan kuwa aka
kauce mata sai a bace. Za a iya ganin gaskiyar wannan magana idan aka
alakanta ta da matsayin sana’o’in gargajiya na Hausawa a wannan zamani
dangane da yadda wasu suka tabarbare wasu suka durkushe yadda ba a ma
ko jin duriyarsu. Wannan kuwa ya faru ne saboda halin-ko-in-kula da
matasan kasar Hausa suke nunawa na Kyama da Kin yin wadannan sana’o’i.
Yana da matukar muhimmanci a sani Kasashen da yau ake cewa sun ci gaba
ta fuskokin rayuwar wannan zamani, ba haka nan ci gaba ya zo masu ba, sun
same shi ne ta hanyar bunkasa abubuwan da suka gada, suka bunkasa su
yadda za su tafi daidai da zamani da suke ciki. Saboda haka, yana da kyau a
sani cewa, matukar muna son irin wannan ci gaba, dole ne mu koma wa

abubuwan da muka gada mu bunkasa su yadda za su tafi daidai da zamani.

